



	
	

	
	

	Pagina:Berto Barbarani, Giulieta e Romeo, 1905.pdf/57

	
		Da Wikisource

		


		

		
		

		Salta a ła navigasion
		Salta a ła riserca
		 Sta pagina la xe stà trascrita e rileta.








II.





Giulieta


Amor mio belo, benedeto e santo

come la medaieta che g’ho in sen,

che se ve digo de volerme ben,

l’è parchè ve ne vôi tanto, ma tanto...



Marido mio signor, che se ve canto

la nina nana, che el sono ve tien,

pusarèssi la testa su sto sen,

dormiressi a cussì par ci sa quanto...



Marido mio signor, che tuta note

avì pianto con mi, mi che ve porto

tuto el dolor, che se pol dar in dote,



se no volì obligarme de morir

par la paura che i ve voia morto,

fème partir con vu, fème partir!..

